КОМИ РЕСПУБЛИКАСА ВӦР КОМИТЕТ ЙЫЛЫСЬ ПОЛОЖЕНИЕ
I. Панас

1. Коми Республикаса вӧр комитет (водзӧ - Комитет) лоӧ  Коми Республикаса олӧмӧ пӧртысь власьт органӧн, коді Коми Республика мутасын вӧр йитӧдъяс юкӧнын лӧсьӧдӧ да збыльмӧдӧ канму политика, ладмӧдӧ нормативнӧй инӧда удж, сетӧ канму услугаяс, а сідзжӧ лоӧ Коми Республикаса  олӧмӧ пӧртысь власьт органӧн, коді нуӧдӧ Коми Республика мутасын вӧр кузя федеральнӧй канму дӧзьӧр (вӧр видзӧм), Россия Федерацияӧн сетӧм уджмогъяс серти вӧръясын пӧжарысь видзан федеральнӧй канму дӧзьӧр.

2.  Аслас уджын Комитет мыджсьӧ Россия Федерацияса Оланподув, федеральнӧй оланподув оланпасъяс,  федеральнӧй оланпасъяс, Россия Федерацияса Президентлӧн да Россия Федерацияса Веськӧдлан котырлӧн нормативнӧй инӧда актъяс вылӧ, Коми Республикаса Оланподув, Коми Республикаса оланпасъяс, Коми Республикаса Юралысьлӧн инӧда актъяс да Коми Республикаса Веськӧдлан котырлӧн инӧда актъяс, Коми Республикаса мукӧд нормативнӧй инӧда акт вылӧ, а сідзжӧ тайӧ Положение вылӧ.

3. Комитет вӧчӧ ассьыс уджсӧ кыдзи веськыда, сідзи и федеральнӧй олӧмӧ пӧртысь власьт органъяскӧд, Коми Республикаса канму органъяскӧд, меставывса асвеськӧдлан органъяскӧд да мукӧд организациякӧд йитӧдын.

4. Комитет видзöм вылӧ йитчöм рöскодсӧ могмӧдӧны сьӧмӧн Коми Республикаса республиканскöй сьöмкудлӧн сьӧм тшӧт весьтӧ, а сідзжӧ федеральнӧй сьӧмкудйысь субсидияяс да субвенцияяс тшӧт весьтӧ.

5. Комитет лоö юридическöй кывкутысьöн, сылöн эм Коми Республикаса  канму канпаса да коми да роч кывйӧн гижӧм ас нимпаса печать, мукӧд сикас печать, штамп да урчитӧм образеца бланок, Россия Федерацияса оланпастэчас серти восьтӧм тшӧтъяс.

6. Комитет збыльмӧдӧ вӧр йитӧдъяс юкӧнын Коми Республикаса канму учреждениеяс серти учредительлысь могъяс да уджмогъяс (водзӧ — канму учреждениеяс).

7. Комитетлӧн меститчанін: Сыктывкар, Интернациональнӧй ул., 108А к.
II. Шӧр могъяс
8. Комитетлӧн уджын шӧр могъяс:

8.1. Зумыда веськӧдлыны Коми Республика мутасса вӧръясӧн, видзны вӧръяслысь биологическӧй уна сикаслун, кыпӧдны налысь позянлунсӧ.

8.2. Сы вӧсна, мый быд мортлӧн эм инӧд бур вӧр-ва гӧгӧртас вылӧ, видзны вӧръяслысь ывла выв гӧгӧртас артмӧдан, ва видзан, санитарно-гигиеническӧй, дзоньвидзалун бурмӧдан да мукӧд буртор сетан функцияяс.

8.3. Вӧдитчыны вӧръясӧн экология боксянь налысь ыджыд тӧдчанлунсӧ тӧд вылӧ босьтӧмӧн, а сідзжӧ найӧс быдтӧмсӧ да вӧръяслысь мукӧд аслыспӧлӧслунсӧ тӧд вылын кутӧмӧн.

8.4. Вӧръясын да вӧр ресурсъясын йӧзлысь коланлунсӧ могмӧдӧм вылӧ  вӧдитчыны вӧръяӧн сідзи, медым позис видзны сійӧс уна мог вылӧ, тӧлкӧн, дугдывтӧг, бырӧдтӧг.

8.5. Рӧдмӧдны вӧръяс, бурмӧдны найӧс, а сідзжӧ кыпӧдны вӧръяслысь колана пӧльза сетӧмсӧ.

8.6. Дӧзьӧритны да видзны вӧръяс.

8.7. Вӧдитчыны вӧръясӧн сэтшӧм ногӧн, медым не вӧчны лёктор ывлавыв гӧгӧртаслы да мортлӧн дзоньвидзалунлы.

8.8. Юклыны вӧръяссӧ торъя мога коланлун серти сикасъяс вылӧ да урчитны видзан вӧръяслысь категорияяс наӧн буртор сетӧм серти. 

Коми Республикаса Веськӧдлан котырлӧн

